
DEMAGUN BAT-BATEAN sabelaldean
mina sentitu duela urliak eta ospita-
lera joan beharrean dagoela.
Larrialdietako medikuek, eta segu-
ruenik aparatu digestiboko saileko-
ek, era guztietako azterketak egin-
go dizkiote, mina eragiten duen
gaitzaren bila, baina gogotik saiatu
arren ez dira gauza diagnostiko
zehatza egiteko. Ospitalean hainbat
ordu –kasurik txarrenean, pare bat
egun– pasatu ondoren, gaixoa
minaren kontrako medikazioa
beste errezetarik gabe itzuliko da
etxera, min-aldi hura zerk eragin
zion jakin gabe.

Beste kasu hau lagun bati benetan
gertatua da. Aspalditik zebilen han-
kako minez, eta behatzen inguruan
halako min-ziztada batzuk sentitzen
zituen, eguneroko bizimodua aldre-
besten ziotenak. Ezin edozein zapa-
ta mota jantzi, arazoak oina lurrean
bermatzerakoan, eta analgesikoak
nahi baino maiztasun handiagoare-
kin hartu beharra. Halako min-aldi

batean ospitalera joatea beste irten-
biderik ez zuen izan. Medikuek
minaren jatorria non egon zitekeen
jakiteko azterketa ugari egin zioten
arren, ez zuten diagnostiko zehatzik
osatu. Eta ospitalera sartu zenean
zeukan zalantza eta duda-muda ber-
dintsuekin irten zen ospitaletik han-
dik pare bat egunera gure laguna.

Gerriko min inespezifikoa, 
zabalduena
Hirugarren adibidea, askoz ere
arruntagoa, gerriko minarena da,
lunbago, lunbalgia edo min lunbar
izenez ere ezagutzen dena. Kasurik
gehienetan arrazoi jakina egon ohi
da gerriko minerako. Lunbalgiaren
arrazoiak askotarikoak dira, baina
medikuak normalean gai izaten dira
arrazoi hori identifikatzeko. Herrial-
de industrializatuetan, ordea, gerriko
min inespezifikoa, alegia, proba guz-
tiak egin arren diagnostiko argirik
gabe geratzen den mina, lehen mai-
lako osasun-arazotzat jotzen da, biz-

tanleen %80aren bizi-
tzan, uneren batean edo
bestean agertuko baita.
1993an, adibidez,
AEBetan lan-absentis-
moa eragin zuten lesio
profesionalen %27ren
erantzulea gerriko min
inespezifikoa izan zen.
Azken hamarkadetan
laneko aldi baterako
ezgaitasunen kopuruak
ikaragarri egin du gora,
eta gerriko min inespe-
zifikoarekin lotutako
erreklamazio kopurua-
ren gorakada biztanle-
riarena baino hamalau
aldiz handiagoa izan da.

Urtebete eta gero, minez oraindik
Ikerketek frogatu dute minak hortxe
jarraitzen duela agertu zenetik urte-
bete pasatu ondoren, gaixoen
%62an. Kasurik gehienetan, eta
medikuak agindutako tratamendua-
ren ondorioz, ezintasunak eta minak
nabarmen egingo dute behera aurre-
neko hilabetean, baina oinazearen
arrazoia zehaztu eta behin betiko
tratamendu egokia jartzen ez bada,
hainbat kasutan hiru hilabeteren
ostean berriro ere mina agertuko da.

Bizkarrezurra nerbioz, giltzaduraz,
muskuluz, tendoiz eta lokailuz osatu-
tako loturen multzo konplexua da,
eta sarritan medikuak ez du asmatzen
osagai horietako zeini bota behar
zaion gerriko minaren errua. Medi-
kuntzak asko aurreratu du, baina
medikuok ez gara oraindik gerriko,
sabeleko edo behatzetako mina
bezain arruntak diren egoera guztiak
argitzeko gai, gezurra badirudi ere. 

Gaitz erdi, duda-mudan geratuko
bagina. Kontua haraxeago joango
baita kasu askotan. Zenbait pertso-
na tratamendu gero eta arraroago
eta gero eta esoterikoagoak proba-
tzen hasiko da, era guztietako osteo-
pata, kiropraktiko eta akupunturis-
ten kontsultatik kontsultara
etengabeko erromesaldian. Kasu
askotan tratamendu edo prozedura
desegokiek mesede baino kalte
gehiago egin diezaieketela konturatu
ere egin gabe. Kontuz, bada, medi-
kuntza tradizionalak bere ohiko
prozedura eta tratamenduekin kon-
pondu ezin dituen egoerak konpon-
tzeko, han eta hemen,
modu erraz bezain mer-
kean eskaintzen diren
irtenbide mirakulutsue-
kin! n

Mina zerk eragiten duen ez dakigunean


